I. ERANSKINA
MATERIAL ARKEOLOGIKOAK EDOTA PALEONTOLOGIKOAK INBENTARIATZEKO PROIEKTUEK JARRAITU BEHARREKO LAN METODOLOGIA
1. MATERIALAREN TRATAMENDUA, SIGLATU AURRETIK 
Materialek dagokien tratamendua izango dute, haien izaera, tipologia eta kontserbazio-egoeraren arabera. Alde horretatik, tratamenduen alorrean lehentasuna emango zaio prebentziozko kontserbazioari, ikerketa eta zabalkunde beharrizanen aurretik. 

Oro har, ez da onartuko aurrez garbiketa-tratamendurik izan ez duen materialik, salbu eta materialekin batera aurkezten bada espezialista batek sinaturiko txosten tekniko bat, non gabezia hori kontserbatzio-arrazoiengatik justifikatzen den. Ikerketa-beharrak direla-eta materialen zati bat tratamendurik gabe gordetzen bada –betiere tamainan eta ez modu orokorrean–, txosten batean adierazi beharko da zeintzuk material erabiliko diren horretarako eta noiz arte iraungo duen tratamendu-eza arrazoitzen duen ikerketak. Epe hori igaro eta aurreikusitako ikerketa egin ez bada, eta gordailu-zentroak ikusten badu tratamendu-ezaren ondorioz materiala hondatzen ari dela edo beste material batzuen kontserbazioa kolokan jar dezakeela, beharrezko neurriak hartu ahal izango ditu kontserbazioa bermatzeko edo beste material batzuk ez hondatzeko.
Aztarnategi arkeologikoetako materialak baldintza jakin batzuetan egon dira ohi lurpean luzaroan. Horrenbestez, erauzten direnean, ezegonkortze-prozesuekiko oso sentiberak direnez, erraz hondatu eta suntsitu daitezke, baldin eta prozesu hori garaiz geldiarazten ez bada edo lehengoratzen ez bada. Horregatik, erauzketa egiten den bitartean edo egin bezain laster, esku-hartzearen arduradunak material arkeologikoen kontserbazioan adituak diren espezialisten aholkularitza izan beharko du, erauzketaren une berean, esku-hartzea egiten den bitartean eta egindakoan ere materialaren prebentziozko kontserbazioari begira ahalik eta egoera onenean edukitzeko behar diren neurriak aplikatu ahal izateko, harik eta gordailu-zentroan entregatzen den arte. Arduradunak, halaber, inbentarioaren bidez kontserbazio-egoeraren berri eman beharko du, bai eta tratamendu sendagarri edo prebentziozkoen beharren arabera lehentasunak ezarri ere. 

Materialak kontserbazio-tratamendu sendagarririk eduki ez badu ere, gutxienez prebentziozko kontserbazio-araurik bai izan behar du, ahal dela material arkeologikoen kontserbazioan eta zaharberritzean ofizialki kualifikatutako langileen aholkularitza teknikoarekin landutako protokolo batean berariaz jasoa. 

Materialak zaharberritze-lantegiren batean tratamendurik jaso badu, tratamendu horri buruzko txosten teknikoa entregatu beharko da, materialarekin batera aurkezten den dokumentazioari erantsita.
Materialen inbentarioa oinarrizko dokumentua denez, alegia, hasiera-hasieratik materiala jaso eta prebentziozko kontserbazioaz arduratuko den zentroko langileei alderdi horiek jakinarazten dizkien oinarrizko dokumentua, Kultura Ondarearen Zentroak eskuratzen duen MBD artxiboaren diseinuari esker, materiala entregatzen den unean  txosten bat aurkez daiteke, zeinean materialak antolatuta, taldetan banatuta eta are, kontserbazio eta zaharberritze egoeraren arabera eta zaharberritzeko lehentasunaren arabera kuantifikatuta ere agertzen diren (ikusi MDB artxiboarekin batera Euskal Kultura Ondarearen Zentroak eskuratutako informazio-dokumentua). Komenigarria da kualifikatutako langileen aholkularitza edukitzea kontserbazioari eta zaharberritzeko lehentasunari buruzko datuak betetzeko. «Oharrak» izeneko eremua erabil daiteke materialaren patologiei eta kontserbazio-tratamenduei buruzko xehetasunak adierazteko edo dena delako piezak eduki dituen tratamenduei buruzko txostenen aipamena egiteko.
2. SIGLAK
Aztarnategi bakoitza identifikatuko duen sigla edo kodea Kultura Ondarearen Zentroak aldez aurretik emandakoa izango da, Euskal Autonomia Erkidegoko material arkeologiko eta paleontologikoei buruzko Arautegiak ezarritako prozedurarekin bat (Urriaren 5eko 341/1999 Dekretua, Euskal Autonomia Erkidegoko esparruan aurkitutako interes arkeologikoa edo paleontologikoa duten ondasunak garraiatu, entregatu eta gordailuan uzteko baldintzei buruzkoa).
Oro har, materialek zuzenean eramango dute sigla erantsita, salbu eta haren izaera, neurria edo kontserbazio egoera txarra dela-eta ezinezkoa bada edo komeni ez bada. Kasu horietan, banaka sartu diren edukiontzietan (poltsa edo kutxa) jarriko da sigla.
Sigla kentzeko modukoa izango da eta “sandwich” erara jarriko da, alegia, gainjarritako hiru geruzaren bitartez (finkatzailea/sigla/finkatzailea), betiere gai eta prozedura itzulgarriak erabiliz. Komeni da azkazalentzako laka ez erabiltzea, eta haren ordez Paraloid B72 motako finkatzaile itzulgarriak edo antzekoak erabiltzea.
Siglaren edukia:
Siglak, oro har, honako datu hauei buruzko informazioa jasoko du, eta hemen adierazitako hurrenkeran:
-Aztarnategiaren sigla edo kode identifikagarria. 
-Esku-hartzearen urtea (azken bi digituak bakarrik ere erabil daitezke, baldin eta horrekin nahasmendurik sortzen ez bada aztarnategi bereko iragan mendeko beste materialen urtearekin). 
-Unitate estratigrafikoa.
-Piezaren erregistro-zenbakia. Elkarren hurreneko zenbakiak izango dira, 1etik abiatuta. Hurrenkera berriz abia daiteke unitate estratigrafiko bakoitzarekin, edo koadro, azal edo maila bakoitzarekin, betiere siglaren testu osoa beste piezetan errepikatzen ez bada.

Unitate estratigrafikoa ez beste erreferentziaren batean oinarritutako erregistro edo kokatze sistemak erabiltzen dituzten esku-hartzeen kasuan (Harris ez beste sistemak), unitate estratigrafikoaren tokian kasuan kasuko erregistro-sistemak pieza kokatzeko darabiltzan datuak sartuko dira siglan, esaterako, koadroa, tailua edo erditailua edo azala, eta Z koordenatua. Aire zabaleko aztarnategietan, Z koordenatua itsas-mailarekiko garaiera izango da, edo itsas-mailarekiko ezarritako 0 plano batekiko Z bat, eta datua hori aztarnategiaren fitxa teknikoan edo esku-hartzearen txostenean sartuko da.

Siglaren osagai horien artean puntuak, barrak, marrak… erabili behar dira. Marka horiek erabiltzeko irizpidea sistematikoki aplikatuko da esku-hartze bereko material guztietan, eta horien azalpena materialak entregatzeko unean aurkezten den dokumentazioan jarriko da.

Xedea da siglak zalantzarik gabe identifika ditzala pieza bakoitza eta haren jatorrizko testuingurua, erregistro estratigrafikoa egiteko aukeratu den sistemari jarraiki. Horretarako, behar-beharrezkoa da irizpide sistematiko bat, aukeratutako metodologiarekin bat datorrena, erabiltzea, eta, oroz gainetik, sigla argi eta garbi irakurtzeko moduan jartzea.
Zuzenean erantsita jartzen den sigla piezaren azaleko toki ez-nabarmen batean ipiniko da, inoiz ere ez haustura-guneetan.
Gordailu-zentroetako arduradunek uste badute sigla piezaren toki desegoki batean jarri dela, ez dela ondo irakurtzen, ez dela irizpide sistematikorik erabili edota materiala ez dela behar bezala identifikatu, sigla zuzentzeko eskatu ahal izango dute.
Siglen adibideak:
	Harris erregistro-sistemaren edo antzeko baten arabera egindako esku-hartzeak 
	Laplace erregistro-sistemaren edo antzeko baten arabera egindako esku-hartzeak

	ETH-09.2025.56
ETH = aztarnategiaren sigla edo kodea 

09 = 2009. urtea
2025 = unitate estratigrafikoa
56 = erregistro-zenbakia

	ETH-09.5J.8.4,20.89
ETH = aztarnategiaren sigla edo kodea
09 = 2009. urtea (aukerakoa)
5J = laukia
8 = erditailua edo azala
4,20 = Z koordenatua
89 = erregistro-zenbakia


3. ANTOLAKUNTZA
Zaharberritze-tratamenduak eduki dituzten materialak banatu egingo dira beste materialetatik, eta esku-hartzeari buruzko eta egindako tratamenduei buruzko txosten teknikoekin batera entregatuko dira. Tratamenduon arduradunak aurrez entregatu beharko dizkio tratamendu horiei buruzko txostenok esku-hartzearen arduradunari.
Materiala, lehenengo eta behin, bere izaeraren arabera antolatu eta banatuko da, Inbentarioko Material generikoa eta Material espezifikoa eremuetan esleitu zaion balioari jarraiki; alegia, edukiontzi ezberdinetan jarriko dira hezurrak (banatu egingo dira: fauna, giza-hondakinak eta hezur-industriak), maskorrak, zeramika, metala, harria, ikatza, haziak, ohiala, jalkinak…
Material-mota bakoitza haren jatorrizko testuinguru estratigrafikoaren arabera antolatuko da: unitate estratigrafikoa, maila, fasea edo garaia; eta koadro edo azalaren arabera, baldin eta ikerketa amaitzeke egoteagatik pieza bakoitzari mailarik oraindik esleitu ez bazaio.
4. ENTREGATU AURRETIK MATERIALA ANTOLATZEA, INBENTARIOA EGIN ETA GERO:
Materiala era egokian antolatuta eta identifikatuta egongo da, eta enbalaje-sistema egokiz prestatuko da, gordailu-zentrorainoko bidean kalterik izateko arriskua ekiditeko edo gutxitzeko. Gordailu-zentroak uko egin ahal izango dio materialak jasotzeari, apurtutako bilgarrietan, desitxuratutakoetan edota behar bezalako ziurtasunik manipulatuak izateko eskaintzen ez dutenetan garraiatzen badira, eta ez ditu onartuko egoera hori konpondu artean.  Ahal dela, materialak ondo itxitako polietilenozko poltsa garden ixtekodunetan gordeko dira, neurriagatik horrelako poltsetan kabitzen badira, behintzat. 

Materialak gordetzen dituzten poltsak kutxetan sartuko dira, hau da, edukiaren bolumena, pisua eta izaera kontuan hartuta garraiatzean eta manipulatzean behar adinako sendotasuna duten kutxetan. Deformazioei eta urratuei aurre egiteko erresistentzia handia duen uhin-kartoizkoa izan daiteke, baina, ahal dela, material plastikozkoa izango da (polipropileno, polietilieno), estalki batekin, eskuz manipulatu ahal izateko neurrikoa, ahal izanez gero 40 x 25 x 20 cm inguruko neurrikoa eta 10 kg-tik beherakoa. Pieza oso hauskorrak edukiontzi zurrunetan joango dira, garraiobidean edukiontzi barruan ez mugitzeko moduan kokatuak. Gordailatu beharreko kutxen edo piezen kopurua, bolumena edo pisua dela-eta eskuz manipulatzea eta garraiatzea zaila denean, komeni da paletetan entregatzea, zama guztia polietileno bilkorrezko xafla batez lotua. 

Edukiontzi guztiek (kutxa nagusiak, bigarren mailako kutxak, poltsak, plastikoz bildutako materialak, eta abar) kanpotik ikusteko moduko errotulazio edo etiketatzea eramango dute, haien edukia argi eta arazorik gabe identifikatzeko. Identifikazio horrek honako datu hauek bilduko ditu: aztarnategiaren izena, esku-hartzearen urtea, materialaren izaera, tipologia, jatorrizko testuingurua (unitatea, azala/taila, maila, koadroa…), eta erregistro-sigla edo -zenbakia, piezak banakako edukiontzietan sartu direnean. Materialak banatuta eta erregistro-zenbakiaren arabera korrelatiboki antolatuta daudenean, kutxa edo poltsa bakoitzak gordetzen duen hasierako erregistro-zenbakia eta azkenekoa adieraziko dira.
Inbentarioa editatzeko eskuratzen den fitxategitik inbentarioko erregistroetan banakatutako piezen edo pieza-multzoen etiketak editatzeko aukera dago, eta etiketak esportatzeko eta inprimatzeko ere bai. Hasierako menuan, «Txostenak eta Etiketak» izeneko botoia hautatu behar da, eta gero, «Hautatu» atalean, «Etiketak» klikatu behar da «Txostenak» goitibeherako menuan. Txosten bat sortzen da, pertsonalizatzeko Acces-en diseinuko leihoan bertan aldatu daitekeena, eta gainera beste aplikazio batzuetara esportatu daitekeena gero aldatu ahal izateko, inprimatzeko edo beste irteera batzuetarako.
Materialak gordetzen dituzten kutxak edo «fardelak» kanpoaldetik etiketatzeaz edo errotulatzeaz gainera, kutxa bakoitzaren barruan dauden azpiontziak ere identifikatuko dira. Inbentarioan, «Kokagunea Gordailua» izeneko eremuan, pieza bakoitza gordetzen duen kutxaren eta azpiontziaren zenbakia adieraziko da, halako moduan non, sistema hau erabiliz gero, poltsaren errotuluaren kode berberak balio ahal izango du fitxan deskribatutako piezak kokatzeko kode identifikagarri moduan.  Hona adibide bat sistema ongi ulertzeko:
01/23 KUTXA (1 zenbakiko kutxa, gordailua osatzen duten 23en artetik). Kutxa identifikatzen duten digituen kopuruak guztira zenbat kutxa dauden adierazten du; kopurua ehunetik gorakoa bada, hiru digitu erabiliko dira gutxienez. Komeni da bi, hiru edo lau digituko zenbakiak erabiltzea, kutxa-kopuru osoaren arabera, eremu honi jarraiki erregistroak antolatzean operatiboagoa delako «001» karaktere-katea, «1» katea baino. 

Adibideari jarraituz, 01 kutxa horren barruko poltsa edo azpikutxak identifikatzeko 01/001, 01/002, 01/003… erabiliko ditugu. Lehendabiziko bi digituek kutxa «nagusia» zein den adierazten dute; hurrengo hiru digituek horren barruko polsa/azpikutxa zein den. 

Etiketa edo errotulu guztiak argiak eta erraz irakurtzeko modukoak izango dira; ahal dela ordenagailuz editatu eta inprimatuko dira, edo errotulagailu elektronikoen bidez. Hori ezinezkoa bada, besterik ezean, eskuz idatziko dira, argiro, irakurtzeko moduko trazoa duen errotuladore ezabaezinaz.

5. MATERIALAK INBENTARIATZEA
Materialaren tratamendua banaka egingo da, hau da, MDB fitxategi batean erregistro bat sortuko da, izaera, genero edo tipologia bera duen pieza edo pieza-multzo bakoitzeko, edo hausita egoteagatik deskribapena erregistro desderdinetan jasotzeko moduan ez dauden pieza edo pieza-multzo bakoitzeko.  «Tipologia Orokorra» eta «Tipologia Espezifikoa» eremuetan «Zehaztu gabe» balioarekin katalogatzeko moduko pieza osoak edo pieza-zatiak banakako fitxetan jasoko dira, salbu eta ziurtasunez pieza bereko zatiak badira.
Inbentarioan erabilitako fitxak materialaren jatorrizko aztarnategi eta esku-hartzeari buruzko datuak bildu behar ditu, bai eta katalogatutako piezari buruzkoak, materialaren izaera, deskribapena, tipologia, kontserbazioa eta kontserbazio-beharrak, eta egindako tratamenduak ere bai; hori guztia xedatzen du urriaren 5eko 341/1999 Dekretuak, Euskal Autonomia Erkidegoko esparruan aurkitutako interes arkeologikoa edo paleontologikoa duten ondasunak garraiatu, entregatu eta gordailuan uzteko baldintzei buruzkoak.  Materialaren izaerari buruzko datuek, eta genero, tipologia eta kontserbazioari buruzkoek, Euskal Kultura Ondarearen Zentroak eskuragarri jarri eta eskatzen duenari bidaliko dion MDB eta material arkeologiko eta paleontologikoen inbentarioari buruzko gainerako dokumentuetan agertzen den datuen ereduan ezarritako arauak beteko dituzte.
Inbentarioko erregistro edo fitxa berean inbentariatutako pieza edo pieza-multzo bakoitzari buruzko datuak honako eremu-egitura eta datu-formatuaren arabera sartuko dira:
AZTARNATEGIARI ETA ESKUHARTZEARI BURUZKO DATUAK
AZTARNATEGIA: (Testua)
SIGLA: (aztarnategiarena)
UDALERRIA:
LURRALDEA:
ESKUHARTZEAREN URTEA: (materialaren jatorrikoa)
KATALOGATUTAKO PIEZARI BURUZKO DATUAK:
INBENTARIO ZK. (aukerakoa)
PIEZAREN IDENTIFIKAZIOA (Adibidez: loro-moko berana, TSH Hispanikoa 35 ertz-zatia)
ALE KOPURUA (zenbakizko formatua)
ZATI KOPURUA (zenbakizko formatua)
SIGLA (pieza edo piezen sigla osoa)
MAILA/TESTUINGURUA (alegia, maila; UE; azala...).
LAUKIA 

X KOORDENATUA: (zenbakizko formatua)
Y KOORDENATUA: (zenbakizko formatua)
Z KOORDENATUA: (zenbakizko formatua)
MAILA/TESTUINGURUA DATATZEA (testu-formatua; unitate edo jalkinari buruzkoa da, ez da nahastu behar piezaren datazio berezkoarekin, hori beste eremu batzuetan jasotzen baita) 
TIPOLOGIARI/KRONOLOGIARI BURUZKO DATUAK:
GENEROA (glosategia)
MATERIAL GENERIKOA (glosategia)
MATERIAL ESPEZIFIKOA (glosategia)
EGOERA (osoa, zati bat, profila)
DESKRIBAPEN MORFOLOGIKOA/ANATOMIKOA
LUZERA (mm-tan)
ALTUERA (mm-tan)
ZABALERA (mm-tan)
DIAMETROA/KALIBREA/LODIERA (mm-tan)
PISUA (g-tan)
TIPOLOGIA OROKORRA (glosategia)
TIPOLOGIA ESPEZIFIKOA:
SEXUA (glosategia)
ADINA (glosategia)
ALDI OROKORRA (glosategia)
ALDI ESPEZIFIKOA (glosategia)
BESTE DATU KRONOLOGIKO BATZUK: aukeran
BESTE DATU INTERESGARRI BATZUK (glosategia)
KONTSERBAZIOARI ETA GORDAILATZEARI BURUZKO DATUAK
GORDAILUA (glosategia)
KOKAPENA: gordailuan badago, signatura topografikoa adierazi; gordailuan ez badago, adierazi identifikatzeko moduko kutxa zenbakia edo errotuluko testua.
KONTSERBAZIOA (ona, tartekoa, txarra)
ZAHARBERRITUA (bai, ez)
ZAHARBERRITUA IZATEKO PREMIA (batere ez, txikia, bitartekoa, handia, oso handia)
BESTE AIPAMEN BATZUK:
MARRAZKIA (ERREF.) 

ARGAZKIA (ERREF.): 

BIBLIOGRAFIA (katalogatutako piezaren irudi argitaratuen bibliografia erreferentzia osoa).
OHARRAK:
FITXAREN EGILEA:
6. DOKUMENTAZIO GRAFIKOA:
Dokumentazio grafiko osoa euskarri digitalean jasoko da, marrazkia edo argazkia egiteko erabilitako metodoa edozein dela ere (paperezko marrazkia gero eskaneatua, paperean erreproduzitutako diapositiba edo argazkia).
Zeramikak eta harriak ohiko moldeen arabera irudikatuko dira. Marrazkia eskala grafikoarekin batera aurkeztuko da, eta irudikatutako piezaren sigla jarriko da. Marrazkia formatu digitalean entregatuko da.
Argazkiak eskala grafiko batez lagunduko dira, eta gutxienez 300 ppp-ko berizmena izango dute. Argazkien hartualdia, kalitatea eta neurria argitalpen zientifikoetarako erabili ohi direnak izango dira.
Dokumentu grafikoak gordetzen dituen fitxategiaren izenak beti eramango du zerrendan dokumentuari esleituriko zenbakia, marratxo batez banaturik fitxategiaren izena osatzen duten gainerako karaktereen katetik. 

Dokumentuak modu korrelatiboan zenbakituko dira, alde batera utzita pieza bat modu batean baino gehiagotan ager daitekeela dokumentu ezberdinetan. Dokumentu grafikoen zerrenda bat egingo da taula moduan (ahal dela Word edo antzeko formatuan, MDB edo kalkulu-orrian), honako datu hauek jasotzeko:
Dokumentu zenbakia; edukia (marrazkia, argazkia, bideoa, 3Dz eskaneatutako zenbaki-eredua), fitxategiaren formatua (JPEG, TIFF, eta abar); izenburua (100 karaktere gehienez), piezaren sigla inbentarioko erregistroan agertzen den moduan; inbentarioko fitxa zenbakia, eta dokumentuaren egilea, jabetza intelektualaren alorrean indarrean dagoen legedia betez ezarri nahi den moldean.
Zerrendaren paperezko kopia bat erantsiko da diru-laguntza justifikatzeko aurkeztu behar den txostenean.
Zerrendaren adibidea:
	Dokumentu zk.
	Irudi grafikoa:
Marrazkia/Argazkia
	Fitxategiaren formatua
	Irudikatutako objektuen sigla
	Fitxa zk. datu-basean 
	Egilea

	1
	Marrazkia
	JPEG …
	SIM.03.365.1
	23
	Idoia Arregi

	2
	Argazkia
	TIFF
	SIM.03.365.1
	23
	 (LandArk S.L.)


7. MATERIALAK ETA HAIEN INBENTARIOA GORDAILU ZENTROAN ENTREGATZEA
Materialak 341/1999 Dekretuko 13. artikuluan ezarritakoaren arabera entregatuko dira, aztarnategiari eta esku-hartzeari buruzko honako dokumentu hauekin batera: 


-Aztarnategiaren kokalekuaren mapa, 1:5000 eskalan, edo eskala txikiago batean, materiala aztarnategiaren lehenengo esku-hartzetik edo esku-hartze bakarretik badin badator, esku-hartzearen mugaketa markatuta; prospekzioen kasuan, kata, material eta egituren kokalekuak adierazi behar dira. 

-Esku-hartzearen edo kanpainaren emaitzei buruzko atariko txostena. 


-Materialen inbentarioaren kopia formatu digitalean eta haren paperezko kopia, inbentarioa editatzeko Euskal Kultura Ondarearen Zentroak eskuratzen duen MDBren «Txostenak eta -Etiketak» menuan sorturiko 1 motako txosten-ereduaren arabera.

-Egindako kontserbazio edo zaharberritze tratamenduei buruzko fitxen edo txostenen kopiak.

-Inbentariatze eta siglatze lanetan erabilitako irizpideak jasoko dituen fitxa teknikoa, batez ere inbentario edo erregistro zenbakiari dagokionez, eta entregatutako materialen inguruan adierazi nahi den beste edozein argibide. 

Agindu honen bidez bultzatu nahi den inbentario-eredua bereziki diseinatu da materialak indarreko legediaren arabera eta eranskin honetako jarraibideen arabera entregatzeko. Nahitaezkoa da koherentzia egotea inbentariko informazioaren eta entregatutako materialaren artean, hots, identifikazioari, antolakuntzari eta enbalajeari dagokionez, horri esker materiala jasotzeko eta erkatzeko prozesua erraztu egiten delako eta, ondorioz, baita gordailu-akta emateko epea laburtu ere.
Komeni da XLS formatuan esportatutako inbentarioaren bertsio bat gordetzea «Kontsulta» menuko bilaketen emaitzen pantailan, inbentarioa egiteko Euskal Kultura Ondarearen Zentroak eskuratzen duen MDBn agertzen den tresnaren bitartez. 

Dokumentazio hau guztia entregatzea ezinbestekoa da gordailu-akta eman ahal izateko eta, horrenbestez, diru-laguntza jutstifikatzeko eta ordaintzeko.
Materialen inbentarioa egiteko lanak eta entregatzekoak programatzerakoan, bai pertsona onuradunei bai materialen jatorriko esku-hartzeen arduradunei eskatuko zaie, arren, harremanetan jar daitezela aldez aurretik gordailu-zentroarekin, zentro bakoitzak materialen entregari buruz dituen gomendio espezifikoak ezagutzeko, horrela gerora konpondu beharreko akatsak ahalik eta gehien murrizteko, eta, horrenbestez, gordailu-akta lehenbailehen eskuratzeko, alegia, zentroan materialak sartzen diren egunetik eta diru-laguntza justifikatzeko ezarritako epearen barruan.
